
[bookmark: _Hlk108520779]FORU ARAU PROIEKTUA, BERRESTEKOA EUSKAL AUTONOMIA ERKIDEGOKO ADMINISTRAZIO OROKORRAREKIN SINATUTAKO LANKIDETZA HITZARMENA, JARDUKETAK EGITEKO AIARALDEKO BEREHALAKO JARDUERA PLANEAN JASOTAKO "INGURUMENAREN ETA MUGIKORTASUN JASANGARRIAREN ARLOKO" PROIEKTUAREN ESPARRUAN			
Euskal Autonomia Erkidegoko Autonomia Estatutuaren abenduaren 18ko 3/1979 Lege Organikoaren 11.1 a) artikuluak Euskal Autonomia Erkidegoari ematen dio ingurumenaren eta ekologiaren arloan Estatuko oinarrizko legedia garatzeko eta betearazteko eskumena.
2015ean, klima aldaketari aurre egiteko, “Klima aldaketaren aurkako 2050erako Euskal Estrategia-KLIMA 2050” onetsi zen. Eusko Jaurlaritzako sail guztiek partekatzen dute tresna hori, orain arte ezarritako neurriak indartzeko eta giza garapen jasangarriko etorkizuna diseinatu ahal izateko beste neurri batzuk hartzeko, 2050. urtera begira. Estrategiak honako helburu hauek zehazten ditu:
· 1. helburua.- Euskadiko BEG isurketak gutxienez % 40 murriztea 2030erako, eta gutxienez % 80 2050erako, 2005. urtearekin alderatuta; eta 2050erako, energia berriztagarrien kontsumoa azken kontsumoaren % 40 izatea.
· 2. helburua.- Euskal lurraldeak klima aldaketaren aurrean erresilientzia duela ziurtatzea.
Aurreko atalean zehaztutako helburuak (arintzea, egokitzea eta berriztagarriak) lortzeko, 9 jomuga eta 24 jarduketa lerro ezarri dira, 70 ekintzatan zehaztuta. 
Mugikortasun jasangarriaren esparruan, jarduketa horien artean 16. ekintza dago, “Mugikortasun jasangarriko planen garapena sustatzea eskualde, hiri eta jarduera zentro guztietan”, “Intermodalitatea eta BEG gutxiago isurtzen dituzten garraiobideak indartzea” izeneko 4. jarduketa lerroaren barruan, zeina 2. jomugan jasotzen baita: “Emisiorik gabeko garraio baterantz aurrera egitea”.
Ondoren, 2017ko ekainaren 13an, Euskadiko Gobernu Kontseiluak 2030erako Mugikortasun Jasangarriaren Gida Plana onetsi zuen, ekonomiaren, gizartearen, energiaren eta ingurumenaren aldetik efizienteagoa eta kalitatezkoa den mugikortasun sistema bat garatzeko, eta, aldi berean, Euskadiko eragile ekonomiko bihurtzeko.
2020ko azaroaren 3an, Gobernu Kontseiluak 2020-2024 aldirako Euskadiko Ekonomia eta Enplegua Suspertzeko Berpiztu Programa onetsi zuen. Programa hori EAEko erakundeen erantzun gisa sortu eta eratu zen, COVID-19aren osasun pandemiak sortutako ekonomia eta enplegu krisia gainditzeko, eta helburu du galdutako enplegua berreskuratzea eta langabezia tasa % 10etik beherakoa izatea 2024rako.
Geroago, 2021eko martxoaren 10ean, zuzendaritza kontseiluak onetsi zuen abian jartzea Eskualde behartsuenei edo lehentasunezko jarduketa eremuei bultzada emateko Plan Berezia.
2021eko maiatzaren 18an, Gobernu Kontseiluak 180 milioi euroko aurrekontu zuzkidura onetsi zuen Eskualde behartsuenei edo lehentasunezko jarduketa eremuei bultzada emateko, behin betikoz bultzatzeko hautatutako eskualde horien eraldaketa eta Euskadi berreskuratzeko eta eraldatzeko prozesuan atzean ez geratzeko.
2022ko martxoaren 1ean, lehendakariak Gobernu Kontseiluan aurkeztu zuen Aiaralderako Berehalako Jarduera Plana, Euskadiko lehentasunezko jarduketa eremuetako bat den aldetik. Berehalako jarduera plan hori Ezkerraldea-Meatzaldean, Enkarterrin eta Oarsoaldean abian jarritako antzeko planei batzen zaie.
Aiaraldeko Berehalako Jarduera Planak edo BJPk 33 jarduera abian jartzea aurreikusten du, 8 trakzio proiektutan taldekatuta, zeinak parte hartzezko eta elkarlaneko prozesu batean zehaztu baitira. Prozesu horretan eskualdeko eragile ekonomikoek, sozialek eta erakundeek parte hartu dute modu erabakigarrian. 
 Planean zehaztutako trakzio proiektuen artean, “INGURUMENA ETA MUGIKORTASUN JASANGARRIA” izenekoa dago (A8 trakzio proiektua). Proiektu horren jardunak bat egiten du Eusko Jaurlaritzako Ekonomiaren Garapen, Jasangarritasun eta Ingurumen Sailaren eskumen esparruan, haren helburua baita mugikortasun jasangarria, motorizatu gabea (oinezkoak eta txirrindulariak) eta udalerrien arteko eta lurralde historikoen arteko konektibitatea sustatzea. 
Aipatutako trakzio proiektuaren barruan 3 ekimen daude, besteak beste, “NERBIOIKO PARKE LINEALA GARATZEA” eta “BIDE BERDEAK ZABALTZEA”. Era berean, horietako bakoitzean gauzatu beharreko jarduketa zehatz bat edo batzuk aurreikusten dira. Bide berdeak zabaltzeko ekimenak, Arabako Foru Aldundiaren eskumen eremuan, Maroñoko urtegiko ur bazterreko ingurunea egokitzea eta ingurumen aldetik lehengoratzea jasotzen du. Bestalde, Nerbioiko parke lineala garatzeko ekimenak barnean hartzen ditu azpiegitura osoa banatzen duten 11 tarteetatik egiteke dauden 5 tarte hauek: 1.- Laudio-Arrankudiaga tartea, Bizkaiarekiko lotura. 2.- El Refor-Saratxoko industrialdea tartea. 3.- Saratxoko industrialdea-industrialderako sarbidea tartea. 4.- Saratxoko industrialdea-Mesones auzoa tartea. 5.- Urduña-Delika tartea.
Autonomia Erkidego osorako erakundeen eta bertako lurralde historikoetako foru organoen arteko harremanei buruzko azaroaren 25eko 27/1983 Legeak xedatutakoaren arabera, Arabako Foru Aldundiak du eskumena aipatutako jarduketak egiteko.
Autonomia Erkidego osorako erakundeen eta bertako lurralde historikoetako foru organoen arteko harremanei buruzko azaroaren 25eko 27/1983 Legearen 5. artikuluan jasotzen da Gobernuak foru aldundiekin zerbitzuak emateko hitzarmenak egiteko aukera.
Horregatik, Aiaraldeko Berehalako Jarduera Planean aurreikusitako jarduketak gauzatzeko, eta zehazki, Arabako Foru Aldundiaren eskumeneko aipatutako jarduketak egiteko, bi aldeek adostu dute administrazioen arteko hitzarmen bat egitea, Sektore Publikoaren Araubide Juridikoaren urriaren 1eko 40/2015 Legearen 47.2.a) artikuluan xedatutakoaren arabera.
Hitzarmenak jasotzen du Arabako Foru Aldundiak bertan aurreikusitako jarduketak gauzatzeko eta jarduketa bakoitzaren azken kostu errealaren gutxienez ehuneko 15 bere gain hartzeko konpromisoa, guztira 1.036.150 euroko funts ekarpenarekin. Eusko Jaurlaritzak jarduera horietarako 2.283.169 euroko aurrekontua jartzeko konpromisoa hartu du. 
Foru arau proiektua ez dago sartuta 2022ko Urteko Araugintza Planean (abenduaren 21eko 771/2021 Erabakiaren bidez onetsi zen), baina agerikoa da hitzarmena presazkoa eta beharrezkoa dela, Aiaralderako Berehalako Jarduera Planaren arabera, Euskadiko lehentasunezko jarduketa eremuetako bat den aldetik.
Horiek horrela, lankidetza hitzarmena izenpetu beharra dago, klausuletan ezarritakoaren arabera, aldeek, hitzarmeneko helburuak gauzatu nahian, beren gain hartutako konpromisoak bete ditzaten.
Foru Gobernu Kontseiluak onetsi du lankidetza hitzarmena izenpetzea, bat etorriz Arabako Foru Aldundiaren antolaketa, funtzionamendu eta araubide juridikoari buruzko abenduaren 18ko 52/1992 Foru Arauak 8.7. artikuluan ezarritakoarekin, eta, bat etorriz Arabako Lurralde Historikoko erakunde antolamenduari buruzko 1983ko martxoaren 7ko Foru Arauaren 6.2.b.3. artikuluak ezarritakoarekin, beharrezkoa da Arabako Batzar Nagusiek erabaki hori berrestea.
Xedapen orokorrak egiteko prozedura, arau eraginari eta genero eraginari buruzko txostenak egiteko gidak eta araugintza teknikei buruzko jarraibideak onesten dituen Foru Gobernu Kontseiluaren maiatzaren 23ko 29/2017 Foru Dekretuko I. eranskineko 9. artikuluan xedatutakoari jarraituz egin da izapidetzea. 

ARTIKULU BAKARRA
Berrespena ematen zaio Euskal Autonomia Erkidegoko Administrazio Orokorrarekin sinatutako lankidetza hitzarmenari, jarduketak egiteko Aiaraldeko berehalako jarduera planean jasotako "ingurumenaren eta mugikortasun jasangarriaren arloko" proiektuaren esparruan.

